
Tunumi aalisarnikkut piniarnikkullu inuussutissarsiutinik ineriartortitsinissaq, tassungalu 

ilanngullugu tunitsivinnik attanneqarsinnaasunik pilersitsinissaq kiisalu Ittoqqortoormiuni, 

Tasiilami eqqaannilu aalisariutinik ineriartortitsinissamut pitsaasunik tunngavissaqarnissaq 

pillugit apeqquteqaat aallaavigalugu oqallinnissamik siunnersuut.   

(Inatsisartunut ilaasortaq Hans Enoksen Partii Naleraq)   

Inatsisartunut ilaasortaq, Hans Enoksen Partii Naleraq -Tunumi aalisarnikkut piniarnikkullu 

inuussutissarsiutinik ineriartortitsinissaq, tassungalu ilanngullugu tunitsivinnik attanneqarsinnaasunik 

pilersitsinissaq kiisalu Ittoqqortoormiuni, Tasiilami eqqaannilu aalisariutinik ineriartortitsinissamut 

pitsaasunik tunngavissaqarnissaq pillugit apeqquteqaat aallaavigalugu oqallinnissamik siunnersuutaa 

Partii Naleqqamiit imannak oqaaseqarfigissuarput.  

Aallaqqaasiullugu nassuerutigisariaqarpoq, nunatta kangiani aalisarnermik 

inuussutissarsiuteqarnerunissamik siuarsaaniarneq pimoorunneqarsimanngitsoq 

oqaatigineqartariaqarpoq.  

Qularnanngilarmi nunatta kangiata imartarujussua aalisangarpassuaqarnissaanik 

ilimanaatilerujussuaq annerusumik misissuiffigineqarsimanngitsoq.  

Taamaattorli Naalakkersuisut akissuteqarnerminni, qalerallit saarulliillu inuussutissarsiutigalugu 

aalisarluarneqarsinnaasut. 

Taamaammat sumiiffinni amerlanerusuni aalisakkanik misileraanerit aallunneqarnerulernissaat 

kaammattuutingaarput. Isumaqarpugut misileraanerit aalisarnerullu aallartisarnerani aallaqqaammut 

aalaakkaasunik tunisassiorfiliornissat tunuarsimaarfigeqqaalaarneqassasut. 

Illua-tungaatigulli umiarsuarnik tunitsiveqartitsinerit misileraanerit nalaanni ingerlanneqartariaqartut 

isumaqarpugut. Tassami naluneqanngilaq aalisakkat, pingaartumik saarulliit ukiut ilaanni 

takkusimaartarput, ukiulli ilaanni aamma ajornarsivissinnaasarlutik.  

Umiarsualiveqarnikkut inerisaanissaq pisariaqassasoq naatsorsuutigineqartariaqarpoq, taamatut 

aamma aalisariuteqarnikkut aningaasaliinerunissaq aamma pisariaqarpoq.  

Taamaattumik naalakkersuisunut kaammattuutigissuarput, 2017-imut aningaasanut inatsisissamut 

siunnersuummut tamakku tamaasa pilersaarusiorluarlugit aningaasaliisoqarnissaa 

piareersaasioqqullugu. 

Nalunngilarput ukiuni arlaqalersuni Sermiligaap eqqaani qaleralinniarneq ingerlanneqartoq. 

Qularnanngilaq nunatta kangiani sinerissap ilaani sermeqarfiusuni qaleraleqarfeqarsinnaanera.  

Taamaattumik misileraanerit aamma annertusineqarnissaa kaammattuutingaarput 

Qularutiginngilarput nunatta kangiani aalisakkerinermik sulisinnaasorpassuarnik peqartoq, tassami 

suliffissaaleqisut inuttussutsimut naleqqiullugu amerlaqaat. Aammami ilisimavarput, pingaartumik 

nunatta kitaani rajarniarnerup aallartisarnerata nalaani, taamanikkut sulisussat arlallit nunatta 

kangianiit kitaanut suliartortsinneqartarsimasut. 

Taamaammat aalisarnerup nunatta kangiani siuarsarneqarnissaanut suliffissaqartitsinerunissaq 

aamma anguneqarsinnaasoq takorloorneqarsinnaavoq.  

Taama oqaaseqarluta oqaaseqaatissamut siunnersuut taperserparput.   


